
PROCESVERBAL 

nga seanca 31. e Këshillit të Agjencisë së Shërbimeve 

Mediatike Audio dhe Audiovizuele 

e mbajtur me datë 15.09.2026 

 

Anëtarët e Këshillit të Agjencisë të pranishëm nëpërmjet lidhjes video-

konferencë: mr. Sasho Stefanovski, mr. Zirjeta Jajaga, Afrona Vërzivolli, Cvetanka 

Minovska, Viktor Pavllovski.           

Anëtarët në mungesë të Këshillit të Agjencisë: mr. Gordana Majnova dhe 

Petar Xhurovski (pushim vjetor). 

Në seancë nëpërmjet lidhjes video-konferencë ishte i pranishëm dhe dr. Zoran 

Trajçevski, drejtori i Agjencisë së Shërbimeve Mediatike Audio dhe Audiovizuele. 

Të punësuar nga shërbimi profesional të pranishëm nëpërmjet lidhjes 

video-konferencë: mr. Dragica Ljubevska, Ivona Mufisheva, Emilija Petreska- 

Kamenjarova, Jeton Ismaili, Maja Damevska, Sergej Todorovski. 

Të pranishmit e tjerë: / 

Kryetari i Këshillit, mr. Sasho Stefanovski, hapi seancën 31. të Këshillit. Seanca 

filloi në ora 11:00 dhe u mbajt nëpërmjet lidhjes video-konferencë. 

Këshilli i Agjencisë njëzëri, me 5 vota "pro", miratoi si vijon: 

RENDIN E DITËS 

1. Miratimi i Propozim-procesverbalit nga seanca e 30-të e Këshillit të 

Agjencisë së Shërbimeve Mediatike Audio dhe Audiovizuele, e mbajtur me datë 

10.09.2026. 

2. Propozim - vendim për shpalljen e konkursit publik për zgjedhjen e 

zëvendësit të drejtorit të Agjencisë së Shërbimeve Mediatike Audio dhe Audiovizuele. 

3. Propozim për shqiptimin e masës paralajmërim publik të shërbimit programor 

televiziv të NPR Radiotelevizioni i Maqedonisë - Shërbimi i parë programor (RTM1), 

për shkelje të nenit 50, paragrafi (3) të LShMAAV dhe nenet 16 dhe 17 të Rregullores 

për mbrojtjen e të miturve 

4. Të ndryshme. 

 

  

Agjencia për Shëerbime Mediatike 
Audio dhe Audiovizuele 

               02-3374/4 
               22.09.2026 
                   Shkup 

Pika 1  

Këshilli shqyrtoi dhe njëzëri miratoi procesverbalin e propozuar nga seanca e 

30-të e Këshillit të Agjencisë së Shërbimeve Mediatike Audio dhe Audiovizuele, e 

mbajtur me datë 15.09.2026, me tekstin e propozuar. 

Pika 2 

Drejtori i Agjencisë, dr. Zoran Trajçevski, informoi se, në pajtim me Ligjin për 

Shërbime Mediatike Audio dhe Audiovizuele dhe me kërkesë të Këshillit të Agjencisë, 

ai propozon të miratohet Vendim për shpalljen e konkursi publik për zgjedhjen e 

zëvendësit të drejtorit të Agjencisë, duke marrë parasysh se pas konkursit publik të 

shpallur në maj 2026, nuk është kryer zgjedhja e zëvendësit të drejtorit. Njëkohësisht, 

drejtori shpjegoi edhe Propozim-aktvendimin për formimin e komisionit për 

vlerësimin(evaluimin) e aplikimeve të paraqitura pas konkursit publik. Ai sqaroi se 

kushtet e përcaktuara në Propozim-vendimin për shpalljen e konkursit publik janë në 

pajtim me kushtet e përcaktuara të Ligjit për Shërbime Mediatike Audio dhe 

Audiovizuele. Drejtori informoi se kandidatët do të kenë mundësinë të dorëzojnë 

dokumentet e nevojshme në Agjenci në afat prej shtatë ditë pune nga dita e shpalljes 

së konkursit publik në dy gazeta ditore. 

Këshilli i Agjencisë njëzëri miratoi Vendim për shpalljen e konkursit publik për 

zgjedhjen e zëvendësit të drejtorit të Agjencisë së Shërbimeve Mediatike Audio dhe 

Audiovizuele, me mandat prej 5 (pesë) vitesh. 

Konkursi publik do të zgjasë 7 (shtatë) ditë pune, duke filluar nga dita pasuese 

e ditës së publikimit në gazetat ditore. 

Këshilli i Agjencisë njëzëri miratoi  Aktvendim për formimin e Komisionit për 

vlerësimin e aplikimeve të paraqitura të kandidatëve pas konkursit publik të shpallur 

për zgjedhjen e zëvendësit të drejtorit të Agjencisë së Shërbimeve Mediatike Audio 

dhe Audiovizuele, në përbërjen e mëposhtme: 

- Mr. Zirjeta Jajaga, zëvendëse e kryetarit të Këshillit të Agjencisë – si Kryetare  

e Komisionit, me zëvendës - Petar Xhurovski, anëtar i Këshillit të Agjencisë; 

- Viktor Pavllovski, anëtar i Këshillit të Agjencisë - si anëtar i Komisionit, me 

zëvendëse-mr. Gordana Majnova, anëtare e Këshillit të Agjencisë, dhe  

- Afrona Vërzivolli, anëtare e Këshillit të Agjencisë – si anëtare e Komisionit, 

me zëvendëse - Cvetanka Minovska, anëtare e Këshillit të Agjencisë. 

Komisioni i lartpërmendur do të vlerësojë aplikimet e paraqitura të kandidatëve 

pas konkursit publik të shpallur për zgjedhjen e zëvendësit të drejtorit të Agjencisë në 

afat prej 10 (dhjetë) ditë pune pas skadimit të afatit të aplikimeve, dhe do t'i paraqesë 

Këshillit të Agjencisë një Raport me propozim për zgjedhjen e zëvendësit të drejtorit 

të Agjencisë. 

Konkursi publik do të publikohet në 2 (dy) gazeta ditore, përkatësisht: 1 (një) 

gazetë ditore që botohet në gjuhën maqedone dhe 1 (një) gazetë ditore që botohet në 

gjuhën që e flasin së paku 20 % e qytetarëve që flasin gjuhë zyrtare të ndryshme nga 

gjuha maqedone, me shpenzime të Agjencisë si punëdhënës. 

Pika 3 

Ndihmës-udhëheqësja e Sektorit për çështje programore, Emilija Petreska- 

Kamenjarova, shpjegoi Raportin mbi mbikëqyrjen e jashtëzakonshme të kryer mbi 

shërbimin programor RTM1, pas një ankese të paraqitur në Agjenci nga personi fizik, 

në lidhje me transmetimin e filmit "Gjyshi i Shfrenuar"(Razuzdaniot dedo). Ajo informoi 

se nga  mbikëqyrja u konstatua se filmi ishte transmetuar në kohë të papërshtatshme 

dhe me kategori klasifikimi të papërshtatshme. Konkretisht, filmi ishte shënuar me 

kategorinë "12+" dhe ishte transmetuar rreth orës 20:00, megjithëse, sipas 

karakteristikave të përcaktuara të përmbajtjes, duhej të ishte shënuar me kategorinë 

"16+" dhe të transmetohej pas orës 22:00, me detyrimin që transmetimi i tij të 

përfundonte jo më vonë se ora 05:00. Petreska- Kamenjarova shpjegoi se ky është 

një film i përcaktuar si komedi erotike për të rritur, në të cilin ka përmbajtje dhe 

shprehje me karakter të papërshtatshëm, ofendues, prandaj është përcaktuar nevoja 

për shënimin dhe pozicionimin e duhur kohor të përmbajtjes së programit. Duke marrë 

parasysh parregullsitë e konstatuara, propozohet të shqiptohet masë paralajmërim 

publik, dhe pas skadimit të afatit të përcaktuar për përmbushjen e detyrimeve ligjore, 

të kryhet mbikëqyrje kontrolli. Njëkohësisht, informoi se parashtruesi i ankesës ishte 

njoftuar brenda afatit ligjor për gjetjet nga mbikëqyrja e kryer, dhe për parregullsitë e 

konstatuara ishte njoftuar dhe RTM. Raporti, përkatësisht informacioni mbi masat e 

ndërmarra, është publikuar edhe në faqen e internetit të Agjencisë. Pas dorëzimit të 

njoftimit, RTM deklaroi se do të veprojë në pajtim me detyrimet ligjore. 

Këshilli i Agjencisë shqyrtoi Raportin me shkrim mbi mbikëqyrjen e kryer të 

jashtëzakonshme programore, nr.10-3152/1 të datës 19.08.2026 dhe njëzëri 

konkludoi që Ndërmarrjes Publike Radiodifuzive Radiotelevizioni i Maqedonisë Shkup 

– Televizioni i Maqedonisë - Shërbimi i parë programor (RTM1) t'i shqiptoi masë 

pralajmërim publik për shkelje të nenit 50, paragrafi (3) të Ligjit për Shërbime Mediatike 

Audio dhe Audiovizuele dhe nenet 16 dhe 17 të Rregullores për mbrojtjen e të miturve, 

sepse më 14 gusht 2026 transmetoi filmin artistik "Gjyshi i Shfrenuar"(Razuzdaniot 

dedo), i shënuar si program i kategorisë së tretë (12+) dhe i transmetuar në kohë të 

papërshtatshme gjatë ditë-natës. 

Në pajtim me pikën 6 të Udhëzimit për përcaktimin e afatit për veprim sipas 

aktvendimeve të Agjencisë për ndërmarrjen e masës (Teksti i pastruar nr. 01-4241/1 

të datës 01.10.2025), urdhërohet që Ndërmarrja Publike Radiodifuzive 

Radiotelevizioni i Maqedonisë Shkup - Televizioni i Maqedonisë - Shërbimi i parë 

programor (RTM1), në afat prej 20 ditësh nga dita e pranimit të Aktvendimit për 

ndërmarrjen e masës paralajmëruese, ta harmonizojë punën e saj me dispozitat e 

Ligjit për Shërbime Mediatike Audio dhe Audiovizuele dhe Rregullores për mbrojtjen 

e të miturve. 

Sektori për çështje juridike dhe furnizime publike të përgatisë Aktvendim për 

shqiptimin e masës paralajmërim publik ndaj subjektit të caktuar të mbikëqyrjes. 

Sektori për çështje programore të kryejë mbikëqyrje kontrolli me qëllim 

konstatimin nëse subjekti i mbikëqyrjes ka vepruar sipas masës së shqiptuar të 

paralajmërimit publik (tërësisht, pjesërisht ose jo), pas skadimit të afatit të përcaktuar 

në aktin individual (aktvendimin) e miratuar nga Këshilli i Agjencisë. 

Sektori për përkrahjen e punës së Drejtorit dhe Këshillit, Aktvendimin ta 
publikojë në faqen e internetit të Agjencisë. 

 

 Pika 5 

Nuk kishte diskutim nën Të ndryshme. 

 

 

 

            Agjencia e Shërbimeve Mediatike 
                               Audio dhe Audiovizuele 
                                            Kryetari i Këshillit, 
                                                                 mr. Sasho Stefanovski d.v 
 
 
Përktheu: Antoneta Shabani 

 
     


